
DITAELO:

· Bala ditaelo ka šedi gore o se tlo loba meputso.

· Ngwala ka bothakga le ka mongwalo wa go balega.

· Lephephe le arotšwe ka dikarolo tše TLHANO, e lego A, B, C, D, le E.

· Go na le dipotšišo tše TLHANO tšeo di botšišitšwego go tšwa dipukung tše TLHANO.

· Karolo ye nngwe le ye nngwe e na le ditsopolwa tše NNE tšeo di nago le meputso ye 40.

· Araba dipotšišo tše PEDI fela go tšwa dipukung tše PEDI tšeo o ithutilego tšona.

· 


KAROLO YA A
TERAMA


POTŠIŠO 1


A MO SWINA NGWANANA’ THAKANA – M.S. SERUDU


Badišiša ditsopolwa tše di latelago ka tlhokomelo gore o tle o kgone go araba dipotšišo.



Setsopolwa A


Mologadi (O šetše a nnoši):  Na monna yo o tsenwe keng?  Banna le bona ka go tšama ba swaraswara, ba swanetše ba mo feteleditše.  Ga ke kgolwe gore o a itira.  A ruri a ka fo tšeišwa madi ke segatlelana sela!  Gape nka be go le kaone kudu ge nka be a ikutswa le mmagwe.  Yeo e be e ka se tshwenye kudu taba.  Fela ke tla swanela ke go loga maano.  E šetše e le mengwaga ye masomenne re nyalane; gomme a se na le mokgwa.  Sa go dira gore a fetoge ka tsela ye keng?  Gona ge re le kaaka, bana ba rena ba šetše ba na le malapa, e ka se be bogoboga ge re hlalana?  Ke tla ya go moisana yola wa gagwe a rego ke ngaka, mohlomongwe a ka ntlhalosetša boitshwaro bja monna yo.  Aretseng ka gore le bona ke bompheane,


ka re go dira bjalo a tle a mmotša.  Ge e le ngwanenyana yola yena, ge nka gahlana naye, o tla ntshelologa.  Ke tla mmontšha mapenana a dinoga  Ntepa’ mmagwe, ke šometše lehumo le monna wa ka, lehono o nyaka go tla ka go ja.  O dirwa ke ge a tšama a topa bana le mekgotha ye.  Mmaantswetše!  Ke tla mo logela maano!  (o a tšwa o ya ka khwitšhing.)




1.1
Monna yo go belaelwago ka yena mo ke mang le gona o dirile eng 

se se tshwenyago?
(4)

1.2
Ke ka lebaka la eng Mologadi a re nkabe go le kaone ge nkabe a 


ikutswa le mmagwe?
(2)

1.3
O bona Mologadi a tšere kgato ye kaone ka go ya go Matonya ngaka 

ya ditaola?  Fahlela karabo ya gago.
(2)

1.4
Wena o be o tla tšea kgato efe ge nkabe o le Mologadi?
(2)


Setsopolwa B


(Lekope o bonala a dutše fase a ngunanguna morago ga go rogana le Thomo le Nadinadi.  Ka morago go tsena Mmatlala o hwetša a sa hlomile hlogo tafoleng.)

Lekope
(O šišinya hlogo):  Bjale gona ditaba tša ka ga di sepele gabotse.  Thomo o reng a nkganyogela madimabe?  Mohlomongwe o a rereša, fela ke feditše le pelo ya ka gore Mologadi ke mo khoše.  Nka se boele go yena, bašemane bale ba ka mpolaya.  Ke lahleditšwe ke Nadinadi.  Ntepa’ mmagwe ke tla mmintšha ka lebinakošana le tee.  O mpotša gore o hweditše Mologadi a itia bola eupša ge ke re a be hlatse o fetoga mebala bjalo ka leobu.  Ke gore sa gagwe e be e le go mphumela lapa, a tšee mosadi yola wa ka.  O sa na le sebete sa go ntlhotla diganong ka lebenkeleng la ka.  O a nthalokela, moisana yo.  Ke tla mo leša morodi ya ba šepa la bošego.  Nka se telelwe le ke tše di se nago meno.  Ke gore yena le mosatšana yola wa ka, ba swanetše ba rera go ntloša tšatšing ba šale ba ipshina ka lehumo le la ka.  O wetše ka fakhwi.  (O šupa ka gare ga seatla.  Go kokota motho lebating.)  Bjale yo yena ke mang a tsenago dikgopolo tša ka ganong.  Go reng nke lefase le le nkemetše ka maoto.  Batho ba reng ba ntšhetše morago ka tsela ye?  (O kokota gape.)  Tsena!  (Mmatlala o a tsena, o hwetša Lekope a hlakahlakane, mahlo a sekile megokgo.)




1.5
Na go be go diregile eng ge Lekope a tla bolela gore ditaba tša 


gagwe ga di sa sepela gabotse?
(2)

1.6
Nadinadi o be a lahleditše Lekope ka tsela efe?
(2)

1.7
Kgopolo ya Lekope e be e le efe tabeng ye?
(2)

1.8
Ke ka lebaka la eng Lekope a be a sa nyake go boela go Mologadi?
(2)

1.9
Na o bona Nadinadi a dirile gabotse ge a ganne go ba hlatse ya 


Lekope?  Ka lebaka la eng?
(3)


Setsopolwa C


Mokalabi:
(O ntšha dipampiri o a mo fa):  Bala mo o ikgodiše.

Mmatlala:
(O feditše go bala, o atla Mokalabi ka lethabo): ljoo, Rato, ke thabile 
bjang?  Gape o bile o phala wola Lekope a nkagetšego wona.  (Setu.)  
Rato, na ga go dule mogaditšong wa ka ka ngwakong wo?  Gape o se ke 
wa nkiša kua gore ke yo ba modiredi wa gago.

Mokalabi:
Ke tla be ke tsenwe keng?  Bona gore o mpotegetše bjang  lebaka le ka 
moka ke bego ke sa ile go hlabanela tokologo ya setšhaba sa gešo.  O 
ntlhokomeletše bana, wa ba godiša ka lerato.  Ga se wa dumela monna 
yo mongwe ge a go fa bana.  Ngwako wo ke go leboga ka wona ge o ile 
wa se ntebale.

Mmatlala:
O se ntšhele phori mahlong, Moratiwa.  Ke ile ka fela pelo ka be 

ka itahlela go mokgalabjana yola ke sa gopole gore o sa nthata 

le gona ke feletšwe ke lehutšo la gore o tla be wa boela gae 

tšatši le lengwe.  (O sekiša megokgo.)  Ke kgopela tshwarelo go 

tšeo ka moka ke go šaeditšego ka tšona.

Mokalabi:
Se tshwenyege o bile mosadi yo bohlale.  O ikhweleditše 


mphayana wa mpharana, mafulwaodutše.  Tšwela pele o kote 

nku boya.  A gagwe matšatši a a sobela, o tla re tlogelela 


lehumo.

Mmatlala:
Aowa, Rato, ge e le go e kota ke e kotile.  A re e tlogelele 

boyana bjoo bo šetšego gore e tle e thibele botšididi bja 


marega.

Mokalabi:
O reng o mo kwela bohloko.  Le yena ge a tlogela 


sekgekolwana sela sa gagwe ga se nke a se kwela bohloko.  O 

tla ithuta gore sedibana sa pele se bolaiša lenyora, le gona 

bjang bja pitsi ke bjo bo lego mpeng bja mothama e hwa nabjo.




1.10
Ke eng seo se bego se thabišitše Mmatlala?
(2)

1.11
Na o bona e ka Mmatlala o be a botegetše Mokalabi?  Tšweletša 


kgopolo ya gago o lebeletše ditiro tša Mmatlala.
(3)

1.12
Mokalabi o re lebaka la gagwe la go agela Mmatlala ngwako ke lefe?
(2)

1.13
Na polelo ya Mokalabi e go tšweleletša semelo sefe sa gagwe?
(2)

1.14
Polelo e re “wa bolaya, le wena o a bolawa.”  Ke nnete gore Lekope 

a se kwelwe bohloko ka ge le yena a sa kwela Mologadi bohloko?  

Tšweletša kgopolo ya gago.
(2)

Setopolwa D


Lekope (O a ngunanguna):  Ngwanenyana yo ke gore o nyaka go dirang? O tšere koloi ya ka mo maabane a re o yo dira meriri yeo ya bona eupša le bjale o sa ile.  O robetše ga mang?  O thomile go ntša direthe.  Ke tla mo ntšha mahlajana ga a ntsebe.  Yena le mmagwe ba be ba topa tša fase bjale ke ba hlatswitše ba rata go keta ka nna diketo.  Dikgofanyana tše di ikemišeditše go phela ka madi a batho.  O tla ntshela ke le kota.  Ge a fihla mo ke tla mo tšhela maphusese, ga a ntsebe gabotse.  O re ga ke bone ge a tšea tšhelete ya ka.




1.15
Na nneteng Mmatlala o be a ile kae?
(2)

1.16
Ke mabaka afe a mabedi ao Mmatlala a rego a mo thibetše go fihla 

gae?
(4)

1.17
Na temana ye e tšweletša Mmatlala e le motho wa mohuta mang?
(2)

PALOMOKA YA KAROLO YA A:
[40]

KAROLO YA B
THETO


POTŠIŠO 2


SENAKANGWEDI 5 – D.M. MAMPURU


Bala ditsopolwa tše di latelago ka tlhokomelo gore o tle o kgone go araba 
dipotšišo.



Setsopolwa A


A gago mahlatse o šietšeng?

Gobane a rena re phuhlame nao.

Go tšwa go a boKubu le boKwena.

Ge e le wa ka o bonagetše,

Sa ka sereto se retilwe,

Thari ke boile ka ye kgolo.

Wa gago o kae mosadi,

Metangtang yona o feditše.

Ikele ka noši kgarebe,

Bosading bja gago o kgarebe.

Wa ka o lapišitšwe ke leromo


3

6

9


2.1
Na setsopolwa se se tsopotšwe seretong sefe?
(2)

2.2
Na sereti se re sona se tšere kae mahlatse?
(2)

2.3
Na wena o bona e ka batho ba tšea kae mahlatse?  Efa kgopolo ya 

gago.
(2)

2.4
Ge o bala mothalotheto wa 9 moreti o re motho yo a ikele ka noši, na 

o ra ge a ikela kae?
(2)

2.5
Na sereti se be se tennwe ke eng ka motho yo?
(2)


Setsopolwa B


A hloka mahlatse bja ka nna le wena,

A diila maru a lerato le tlhokomelo,

Goba ba mmelegi ba hlalane,

Ba se sa tšeelana mello,

Ba mmolaiša phefo ya kgakanego,

A itira setseketseke,

Goba a fetwa ke riba la bophelo,

O fetogile mohlaki,

A nyentšha bontši,

A nkgela meloko bokapodile,

Phetšong a ingala,

A ba mohlokaboyo mošiabatho.


3

6

9

12


2.6
Ke mang yo ba rego o hlokile mahlatse bja ka nna le wena?
(2)

2.7
Ka dintlha tše PEDI, efa moko wa sereto se.
(2)

2.8
Moreti o ra go reng ge a re batho ga ba sa tšeelana mello?
(2)

2.9
Ntšha lentšwana leo le laetšago poeletšo modumo mo temaneng 

ye.
(2)

2.10
Efa mabaka a mabedi ao a dirilego gore motho yo a ingale.
(4)

2.11
Na o ile go ingala a ya kae?
(2)


Setsopolwa C


Mmamati mpelegele

Ngwana yo ke a lema,

Ke lema ke le noši.

Wa mpona ke a lema

Ke lema ke le noši.

Wa mpona ke a lema

Ke lema ke le noši.


3

6


2.12
Na moopedi mo o goeletša Mmamati gore o mo thuše ka eng?
(2)

2.13
Na ke mantšwana afe ao a tšweletšago poeletšo, le gona ka lebaka 

la eng sereti se a šomišitše.
(4)

2.14
Na moopedi o dirang se segolo ge a nyaka thušo bjalo?
(2)

2.15
Efa morumokwano wa go putla wo o hwetšago košaneng ye.
(2)


Setsopolwa D


Ke moriti, o swana le mong wa wona.

Ka bokopana, le ka boso, ba a swana;

Ka kgang, le ka swele, ba a swana;

Ka boradia, le bobe, ga ba fapane felo.

Moriti tenang, o ntshofatša pelo ya ka, e šweufetše!

Nne le wena, go amogetšwe mang pele fa?

Ke mang yo, lefastereng la ka, mosadi?

O tšwa kae mola monna ka fa, a phela?

Ke kgale ke bona gore moriti wa bobedi o gona;

Nna ke wa go kokona marapo le melatša.

Wa bobedi moriti, o swana le mong;

Lehono ke wela tsela, ke kgotšwe.


3

6

9

12


2.16
Na setsopolwa se se tsopotšwe seretong sefe?
(2)

2.17
Na ke bomang bao ba swanago ka bokopana le ka boso?
(2)

2.18
Na e ka ba moreti o thabela seretwa?  Fahlela Karabo ya gago ka go 

tsopola seretong.
(2)

PALOMOKA YA KAROLO YA B:
[40]

KAROLO YA C
DIKANEGELOKOPANA


POTŠIŠO 3


GO TSEBA MANG? – H.H. RAMOKGOPA


Badišiša ditsopolwa tše di latelago ka tlhokomelo gore o tle o kgone go araba dipotšišo.



Setsopolwa A


Roma nna mma

Batho ba tšwa ka lebenkeleng ka bontši; ba bangwe ba tšwa ka

Sekhokho ba kitimela pateng e kgolo.  Ba hwetša maloba e le maabane, motorokara o moso o pšhatlagantše ngwana yola wa

batho le mabotlelwana a tšwile diphatlophatlo di gašane tseleng le tikologong ya yona.

Serole:  “Banna!  Ge nkabe ke se ke ka diegiša ngwana yola mohlomongwe a ka be le bjale a sa phela.”  Bana le ba bagolo ba motse wa Sekhokho ba kitimela ka ga Tšhelopo go yo ba begela taba tšeo tša manyami.

MmaDineo:  “Lehu le a bitša hle batho tenang.  Mpho ke rile ke re a mpiletše Mabitša a no re: ‘roma nna.’  Ge e le fa ke be ke sa rome yena.  Bjale šifa ga a fihla mo a rilego ke mo rome, le ka gae ga a fihla.”





3.1
Na ke mang yo a pšhatlagantšwego ke mmotoro le gona o be a eya 

kae?
(4)

3.2
Na taba ya Serole ya gore ge nkabe a sa ka a diegiša Mpho 


mohlomongwe nkabe a sa phela ke nnete?  Efa kgopolo ya gago.
(2)

3.3
Na e ka ba nnete gore lehu le a bitša?  Fahlela Karabo ya gago o 


lebeletše ka moo mpho a hlokofetšego ka gona?
(4)

3.4
Efa semelo sa Mpho go ya ka temana ya ka godimo
(2)


Setsopolwa B


Mošaabitla

Tumelo yela ya Sefolo ye a ithutilego kua Botlokwa ga

Mmamogoloagwe bjale e tšutlwa ke madimo a bophelo; e a

tekateka, gomme a ka bewa ke mang molato?  O tlogile modung wa tumelo yeo gomme o lebane le mathata kgole le batho bao ba bego ba fela ba nošetša tumelo ya Sekriste, ba e nontšha ka dithapelo tša badumedi ba sehlopha se segolo sa phuthego; e sego ya moo a bego a le gona fela, eupša le dithapelo tša diphuthego tša tikologo yeo ka moka.


Le gona mo bjale a lego gona badumedi ke makatana, 

gomme ba dikaneditšwe ke baditšhaba ba ba sa nyefolago sedumedi; ba diriša boloi le malea a maselamose, ba tlaiša batho bao ba sa dirego thato ya bona.  Sefolo a swana le meetse a monate a a fodilego a a nago le monkgo o mobose, ao a lego ka segwaneng gomme a tšhelwago ka lewatleng go fetoša meetse a letswai a lewatle.  Yena le ba lapa la gagwe ba leka ka maatla go goeletša tša Ebangedi ya Kriste.  Eupša madimo a a ba tšutla; meleko ke e mentši yeo e felago e kgabola pele ga bona e fifatša tsela ya bona.




3.5
Na tumelo ya Sefolo e tekatekišwa ke eng?
(2)

3.6
Na Sefolo o be a tlogetše thapelo a ile kae?
(2)

3.7
Na ge o be o le Sefolo o be o tla fela o ithekgile ka thapelo ge ditaba 

di eme ka tsela ye?  Fahlela Karabo ya gago.
(4)

3.8
Go diregile eng se sebohloko lapeng la Sefolo seo se fifatšago 


tumelo ya bona ya Sekriste?
(2)


Setsopolwa C


Thipa e tšwile morabeng

Le gona ge nka be a be gona nka be ba sa ka ba mo gobatša.  A ba a gopola gape gore ge nka be a be gona yena nka be ba mmolaile.  Ka tsela e nngwe e bile mahlatse gore a se be gona ka gobane mohlomongwe sebakeng sa dintho tšeo di ka alafiwago, ba ka be bjale ba lebane le setopo.  Aowa, go kaone ka mokgwa wo le ge a 

ekwa bohloko bja ntho tša dithipa tša ditsotsi tšela tša go dio

rongwa go bolaya motho.  A bula, a anegela Moraba tše di

diregilego mantšiboeng ona ao.  Le yena maikutlo a gagwe a hlakahlakana ge a gopola se nka bego mohlomongwe se diregile go

yena.  A kwela Tompane bohloko, a ba a ya go nyaka koloi ya go mo 

iša kliniking, moo T.T. a ilego a hwetša batho ba bantši kudu ba ba tlilego go alafiwa dintho tša dibolai, tšeo bontši bja tšona e lego dithipa, moo T.T. a bilego a bolela ka pelo:  :Ruri thipa e tšwile morabeng.”




3.9
Ke ka lebaka la eng T.T. a re go kaone ka mokgwa wo, le ge a ekwa 

bohloko bja dintho tša dithipa?
(2)

3.10
Na T.T. o gobaditšwe ke eng?
(2)

3.11
Ke eng seo se dirilego gore T.T. a bolele mantšu a:  “Ruri thipa e 


tšwile morabeng”?
(2)


Setsopolwa D


Mpapaletšeng

MmaSerwadi:  “Gona go bjalo; ba bantši ba ahlolelwa le melato ye e sego ya bona ge molao o sa kgone go swara monyemolato, ba dio re ka gore re swere yo, ke gore le wola ke wa gagwe.”

Ga re tsebe gore le la nankhono molato wa boSefala o tla kae ka gore ge e le ya Sefala melato e dio namelana ka godimo, e dira mankutukutu godimo ga gagwe.  Ge e le ditonki MmaSefala o šetše a rekišitše tše pedi a sela tlala; e nngwe e hwile, gomme ka mo go bonalago ka gona le tšona tšeo tša go šala o tla sela tlala ka tšona.  MmaSefala o na le bana ba bararo ka wa lesea.




3.12
Molao o na le tsogo le letelele.  Fahlela karabo ya gago o lebeletše Sefala.
(2)

3.13
Na ke melato efe ya Sefala ye a rego e dio namelana ka godimo?  

Efa ye MEBEDI ye o e tsebago.
(4)

3.14
Ke keletšo efe yeo o ka efago Mmasefala gore a kgone go phologa 

tlala?
(2)

3.15
Na Sefala yena o be a le kae ka nako ye?  Ka lebaka la eng?
(4)

PALOMOKA YA KAROLO YA C:
[40]

KAROLO YA D
DINONWANE


POTŠIŠO 4


MOEPATHUTSE – S.A. MAKOPO


Badišiša ditsopolwa tše di latelago ka šedi gore o tle o kgone go araba dipotšišo.



Setsopolwa A


Mpho ya badimo

“Mmalo, matswale ka tle ka dira bošaedi bja bofelo.”

“Keleketla!”

“Etse ke ngwetši ye e bolelago ge ba le tseleng.”

“Keleketle!”

“Bošaedi o bolela bofe wena?:

“Keleketla!”

“Ke lebala kgare ya go rwala ngatana ya ka ya dikgong”

“Keleketla!”

“Lesa ngwetši ya ka ke tla boela morago ka yo tšea kgare yeo.”

“Keleketla!”




4.1
Na mpho ye ya badimo e be e le eng?
(2)

4.2
Na batho ba, ba be ba le tseleng ya go ya kae?
(2)

4.3
Ke ka lebaka la eng matswale a be a thibela ngwetši go yo tšea 


kgare?
(2)

4.4
Ngwetši yona e be e babaletše eng ge e be e gapeletša go yo itšeela 

kgare yeo?
(2)

4.5
Ke eng seo se bego se gapeletša matswale gore a se botše motho 

ka ngwana yoo wa gagwe?
(2)

4.6
Na Hlogwana o be a fiwa dijo ka tsela efe?
(2)


Setsopolwa B


“Kgoši, nna ga se ke bolele selo.”

“Maabane o be o se gona mola ke laetše maphoofolo gore a be mo.  Ke kwa le gore o rata ge ke ehwa.”

“Nna kgoši?  Aowa hle, ba a nthomela!  Re tla šala re bušwa ke mang ge o se gona.

Nna maabane ke tlogile ka yo nyaka dingaka tše di ka fodišago bolwetši bja gago

morena.  Ke nametše meboto le dithaba ka sela dinoka le melapo.

Dingaka di mpoditše gore seo se ka go fodišago ke selo se tee fela kgoši…

O swanetše go bolaya phiri, o e bue gomme o apare letlalo la yona le sa fiša gomme o tla fola ka bjako.”




4.7
Na tau e bolela le mang?
(2)

4.8
Na molato wa phukubje ke ofe?
(2)

4.9
Phiri e re lebaka la phukubje la go duma gore tau e hwe ke lefe?
(2)

4.10
Phukubje yona e re e be e ile kae?
(2)


Setsopolwa C


Morago ga matšatšinyana Kgoši Tau a bitša pitšo

ye nngwe gape.  Erile mola diphoofolo di kgobokane leboelela a di begela a re:  “Lehono ga ke a tla go le abela mabitšo.  Modiro woo o phethilwe maloba.  Ke rata go le botšiša mabitšo a lena ka o tee ka o tee go bona ge le sa ntše le a elelwa.”




4.11
Pitšo ya mathomo yeo tau e e biditšego e be e le ya go dirang?
(2)

4.12
Ke ka lebaka la eng a bitša pitšo ya bobedi?
(2)

4.13
Na go ile gwa dirwang ka phoofolo yeo go hweditšwego e lebetše 


leina la yona?  Na kotlo ye e a amogelwa?  Efa kgopolo ya gago.
(4)

4.14
Na wena o ka eletša baithuti bao ba lebalago tšeo ba di rutilwego ka 

tsela efe?  Efa tše PEDI.
(4)

4.15
Efa thuto yeo o ithutilego yona nonwaneng ye.
(2)


Setsopolwa D


Mašilo le Mašilwane

Ka tšatši le lengwe Mašilo a bolela le Mašilwane.

… Nkano.

A re a re neelane dikgomo.

… Nkano.

Ke tla tšea tša gago wena wa tšea tša ka.

… Nkano.

Mašilwane a re:  “Aowa, o bona kgomo tša ka di phala tša gago”.

… Nkano.

“Gape di na le maswi go feta tša gago.”

… Nkano.




4.16
Efa mabaka a MABEDI ao a dirilego gore Mašilwane a gane le 


dikgomo tša gagwe.
(4)

4.17
Na molaetša wa nonwane ye ke ofe?
(2)

POTŠIŠO 5


NNETE FELA – M.A. KEKANA


Badišiša ditsopolwa tše di latelago ka tlhokomelo gore o tle o kgone go araba dipotšišo.



Setopolwa A


Ge Bubbles a tloga ka fao a ya ka phapošing ya gagwe lethabo le be le mo tagile.  Mme o se dire phošo wa nagana gore lethabo leo ke la ge a atlegile go rapelela kgaetšediagwe.  Lebaka e be e le ge mamohla a bone katlego ya se a dutšego a se katanela ka mahlo, a ekwa ditsebeng a ba a e kgathola.  Katlego yeo ke ya eng mme ge e se ya go wa ka mpa fase ga Karabo.


Mantšu a tatagwe e be e no ba dinose pelong ya gagwe.  Gobane a bontšha gore go se tsebalege ga Karabo go lemogilwe mo go se sa nago pelaelo ka bjona bjale.  Mo e lego gore tatagwe o mo tšwele ga a sa na kabelo efe ye a ka hlwago a sa e hwetša bohweng bja ka moso bja lapa le.  Leo e be e le lebaka le le lekanego gore Bubbles a ikwe a sepela marung nakong, ye.  Gobane taba ya gore ke yena mojalefa wa lapa le e be e tiišeditšwe mantšung a tatagwe mamohla.




5.1
Na Bubbles o be a thabišitšwe ke eng?
(2)

5.2
Na wena o ka kwa bose ge ngwaneno a kwele bohloko?  Fahlela 


karabo ya gago o lebeletše Bubbles le Karabo.
(2)

5.3
Na temana ye e tšweletša Bubbles e le motho wa mohuta mang?  

Thekga karabo ya gago.
(4)

5.4
O bona e ka Noko o dirile gabotse ge a amoga Karabo ditokelo tša 

gagwe tša go ba mojalefa?  Fahlela karabo ya gago.
(3)


Setsopolwa B


Ge a phaphama ke ge ba tsene ka gae ga Mabusha.

Ba ile ba mo laela go tšwa ka sefatanageng ba mo gapela ka ngwakong.  Hlogo ya gagwe e be e mo 

imela go ka leka makatika afe nakong yeo.

“Kwena, nke o se re okeletše mabothata mola re 

šetše re na le a a lekanego,” gwa bolela Mabusha

ge a ekwa tša morwagwe.  “Se lahlegelwe ke tlhao-loganyo ka baka la Bubbles yo a bilego a se sa na taba le wena.  Sindikheithi e leka go dira bokaone polokegong ya rena ka moka.  Leka go kwešiša morero wa yona hle.”




5.5
Na go be go diregile eng ge Kwena a tla imelwa ke hlogo.  Efa dintlha tše 
PEDI
(4)

5.6
Na Bubbles o be a mo dirile eng ge ba re a se lahlegelwe ke 


tlhaologanyo ka lebaka la gagwe?
(2)

5.7
Na ke nnete gore motho a lahlegelwe ke tlhaologanyo ge a 


hlanogetšwe ke mogwera wa potego?  Tšweletša kgopolo ya gago.
(2)


Setsopolwa C


“Aowa.  Ke nna ke mo ntšhitšego dinaleng tša

lehu.  E rile mola Champ le Thoba ba swanetše go 

yo mmolaya ka ya ka ba reka ka sephiri, ka ba nea tšhelete ya go feta le ye sindikheithi e ba hirilego ka yona gore ba mo lese a phela.  Ka ya ka mo khutiša Bopedi.”

“Tate ka baka lang, ke tseba le hloile Karabo 

morago ga se a se dirilego?”

“Le ge a sa tsebalege ke be nka se kgone go mo neela lehung, ke segole sa ka.”


A tšea moya:”  Bubbles…”  Mahlo a Noko a swara go šuta ga moriti mojakong.  Ge a lebelela a lemoga Mabusha yo a bego a šuta a ya ka ntle ga ngwako gape.

“Bubbles,”  ke Noko a fegelwa, “ke swerwe.  Go tlile go tsebega gore ke go lemošitše.”




5.8
Na Karabo o be a le kae ka nako ye le gona o ile bjang felo fao?
(4)

5.9
Na ke eng seo Noko a rego go tlile go tsebega gore o lemošitše 


Bubbles ka sona?
(2)

5.10
Na o bona Noko a dirile gabotse ka go phološa Karabo?  Fahlela 


karabo ya gago.
(2)


Setsopolwa D


“Tate ga a sa phela.  O hlokagetše maabane.”

Bubbles a fetola ka go nyama.  Eupša ga go a

bonala megokgo efe mahlong a gagwe.  E be eka

megokgo e feletše sellong sa maabane mantšiboa

ge a seno kwa ka taba tšeo tše mpe ka rragwe.  O be a ile a lla, a sa llele fela go lahlegelwa ke rragwe,

eupša a llela le bošilo bjo megabaru e bo rarago

dipelong, gwa hlolega tshenyo le dillo.

Morago ga beke tše pedi ke ge ba ba hlokagetšego ba bolokilwe.  Sindikheithi e thubilwe.  Maloko a yona go tloga Gauteng a swieletšwe kgolegong.  Mme Karabo ka go kgahlwa fela ke go yo ba makatša o ile a ya go etela Mokaba le Mello ka kgolegong.  Kganyogo ya gagwe ya kgotsofatšwa ke ge ba ile ba mo amogela ka makalo le letšhogo.  Gobane Champ le Thoba yo a sa lego bookelong le bjale ba ile ba ba holofetša gore ba mmolaile.




5.11
Ke dilo dife tše peditšeo di bego di lliša Bubbles?
(4)

5.12
Na wena o bona e ka motswadi wa go swana le Noko ke wa go 


llelwa ge a hlokofetše?  Efa boikgopolelo bja gago.
(3)

5.13
Na ke ka lebaka la eng Mokaba le Mello ba ile ba tšhoga ge ba bona 

Karabo?
(2)

5.14
Na Karabo e ka ba yo mongwe wa batho bao o nyakago go swana le 

bona bophelong ge o gola?  Efa kgopolo ya gago.
(3)

5.15
Na ke mang yo a bolailego Noko?
(1)

